
Jud
Ripia Agaa

Go pepana agaare 2 Pita madaa ia-rupa padane
agaa nona pea. Epe agaana iaanuna agaa napa-
galepape lo Gote-na onaanu laketalo tisa. Goa
pua gupa ta: Gote-me niaa go padane piane kone
rulae yae gisa. Niaa nipuna onaanu gisa-pulu
aa medame mana kone sua go agaa mada na-
alopalia (ves 3).
Robonu gupa adamina:

Aba adape agaa (1-2)

Epe pora pamua makirae tisaa-nu gimamina (3-

16
Gote)madaa kone rulae yae nagimalepape (17-

23)
Epe-rupa piralepape agaa (24-25)

Jud-mi pepa tua rapaasa

I'Ni Jud-ri Yesu Krais-na kogono aa pi pare niri
Jems-na ame page yaade. Neme go pepa Gote-na
onaa nimi piri-para epenalalo. Nimiri aapa Gote-
na pedo puraana omape kone nimiraapu ina goa
pua Yesu Krais-me nimi waru surubena. 2 Gore
Gote-me nimi odome omape kone-para epe kuma
pi agaa-para pedo pu raana omape kone-para go
rayo gina loa nimina robaa-para rulatabenaloa
gome pua kuma mapaina.

Epe agaana iaanu page pimi
(2Pit 2.1-18)

3 Gore nina epe adami ame baaninu neme
Gote nipu raapu oro yaalo epe-rupa piruape
kone madaa tua repaato. Go konere niaa nimi
raapu meda-para pima. Go agaa tulalo pe rabu
neme agaa ora puri paloa repaayo pare pea. Go
agaare Gote-me nipuna onaanu gisade kone ru-
lape yae ora waru surubalepape lo agaa repaato.

4 Gore kone narulae onaa medalomare niaana
rikiraana lotu ada-para kudiri pu epa pimi. Goa

pua nimumi Gote masaa rilaawa gimeme-pulu
nimumi Gote-na epe raba meape agaa page
perekea nimumi pa agaa rado mogeteme. Goa
pua nimumi wae oyae rado rado waritalo peme
rabu nimuna wae yae namakuaaeme. Goa pua

nimumi nimuna Aa Mudumi Yesu Krais masaa
rilaeme. Ora agaa i buk madaa go aanu madaa

agaa tu isa. Nimiri Gote-na koso madaa ipua wae
yoto mealimina tu isa.

5 Gore nimimi aba pageme pare nimina kone
wala marekaliminalo apo lagialo. Aa Mudumi
Israel onaa nimu raba mulalo lamua pisa. Goa
pisa pare Gote nipu kone narulasimi onaare
nipumi rayo tu maomasa. 6 Go agaa page kone-
para sua waru pagalepape. Abadere ensel-nu
page nimuna epe surube kogono gimoa epe-rupa
napirisimi. Goa pua nimuna su adanu gimisimi.
Goa pisimi-pulu Gote-me nimu sen-me adia oro
yaalo pirape ribaane-para mea rapaasa. Goa
pua nimu Gote-na adaa koso tea rabu nimu
wae yoto waru minalo ribaane naaku-para mapi-
raaya. / Go agaa waru pagalepa. Abadere onaanu
mo Sodom Gomora su lapona pirisimi onaanumi
page ensel-numi pisimi-rupa waea pirisimi. Goa

puare nimumi ona paake rume kone suare pa
onaa medaloma raapu page wae kone rado rado
sua pisimi. Goa pisimi-pulu Gote-me nimuna go
kogono abutalore nimu repena sulaa-para oro
yaalo pirualimi.

Goa pua abia niaa go onaanumi onanuna go
pisimide waea makuaawa naratamina. 8 Go
page mo abia pimi onaa nimuna wae upaa rado
rado pua wae kone rado rado muaeme. Goa
peme rabu nimimi wae pugu pi kone sua nimuna
yogane maoyaeme. Goa puare nimimi Gote-
na surube kogono masaa rilaeme. Goa puare
nimumi so yaa-para piri epe ensel-nupara page
ero agaa teme. 9 Go wae kone madaare aba
ripia surube ensel Maikel-mere Satan raapu yada
pisipi. Goa pua nipu laapome Moses-na ome
rore aapimi ora mealia yapae loa agaa adaapu
loa yada pisipi rabu mo ensel Maikel nipumi
aakone nasua nipumi mo Satan-para wae ero
agaa meda nasa. Dia, pare nipumi gupa sa: Aa
Mudu nipumi ne-para ape loa wae yae gialia sa.
10 Goa pea pare mo yaa agaa teme aanumi oyae
waru na-ado kiritua oyae madaa wae ero agaa
pa teme. Goa puare nimuna konere mo Kkira
menana wae kone nona piane meme. Goa pua
go konemere nimu ora wae-rupa mapiraalia-pulu
oyalimi. 11 Gore abade kone narulae aa Kein-me
pora pamisade-rupa nimumi go pora mogeatalo
peme. Goa peme-pulu nimumi ora wae yoto
adaape mealimi. Nimimi mone mulalore mo yaa
agaa ne aa Balam-na pora mogea Gote-na pora
gimoa wae pupitagi neme. Goa pua nimimiabade
pirisade aa mudu Kora-na pora page mogeteme.

Apo aa Kora-me Moses-na agaa gimisa-rupare
nimumi Gote masaa rilaawa pora pamuaeme.

12 Goa peme rabu nimi ame baaninu raapu
kirita piruare kone padane-para sua Aa Mudu-
na eta nalimi rabu mo aanumi page nimina eta
mao yaapena epa kiritaeme. Goa pua nimuri
nimi raapu eta padane-para noa nimu surubape
kone namua paalame naomeme. Gore maapu
kaapu ta rabu yail epea-daa raaname omema.
Goa pea pare po ripumi kobere moaenu mone
ria pua one wala ria epala peare yai naepa. Go
rabu niaana pu robaa o ta. Go-rupa madaare
mogo aanume ora epe agaa laketema teme pare
nimuna yogane suruboa yaa agaa teme. 13 Gore
nimumi yala pi kone padane sua peme. Nimuna
pupitagi ne konere ipa moropealade rabu raku
supi madu salade-rupa pa oyaeyae mada kone
suaeme. Goa pua so uba kedonu pora narati
popea-rupa wae kone suaeme. Go kone imi-pulu
Gote-me go onaanu nimuna pirape suri ora ribaa
ru-nane pirinaloa wariasa. Goa pua nimu go-
para oro yaalo pirinalo warisaaya lo lakesa.

Nimu wae yoto mealimi

14 Aba ripiare Adam nipu piruare epa-mama
ipuare Enok nipu Adam-na ruru 7-pelana pua
pirisa. Gore Enok-me Gote-na agaare kone naru-
lae iaanu gupa lakesa: Aa Mudu nipu epe ensel
paapu paapu adaapu raapu epalia. 15 Goa pua
nipumi koso pagoa laape onaa rayo wae yoto
katalo palia. Goa pua onaa rayome nipuna agaa
napagoa nimuna pupitagi no aaeme-pulu nipumi
nimu go wae su ribaane-para mapiraalia. Goa

pua onaanumi wae-rupa pirua Gote ora wae ero
agaa loaaeme-pulu nipumi nimu wae yoto katea.
Go agaare Enok-me lakesa. 16 Go yaa agaa ne
laanumiri ora yaalo ratu yawoa wae yae adaapu
pua onaanu rado-para page go nimuna piae
moyaaeme. Goa pua go aanumi mo agaa ratua
nimuna wae kone mogeteme. Nimumi nimuna bi
minasaatalo peme. Go page aa medalomana oyae
paake nolalo peme page omape aanu agu peme.

Nimimi puri waru paloa kone rulaatepape

17 Goa pea-ga nina adami aanuri nimimi kone
waru su piralepape. Abade Gote-na aposel ko-
gono aanumi agaa lagisimide agaa nakone rugu-
latepape. 18 Gore nimumi nimi gupa lagisimi:
Orope epaliade yapi di raburi aa medalomamere
Gote-na 1 agaa madaa giri laalimi. Goa pua

nimumi Gote madaa masaa rilalimi rabu nimuna
pu robaa-para wae kone pa pogatala piralimi

simi. 19 Go aanumiri nimu kone nasua onaanu
rugulala pua piruaeme. Goa peme rabu abana

kone sua peme-pulu Holi Spirit nimu raapu
napia.

20 Goa pea pare nimi ora nina adami aanuri
nimina robaa-para puri mapalaawa epe kone
rulae yae raapu piralepape. Goa puare nim-
imi beten teme rabu Holi Spirit-na puri madaa
beten tapape. 21 Goa pua nimimi oro yaalo
Gote-na pedo pu raana omape kone puri paloa
saapiralepape. Goa pua oro yaalo niaana Aa
Mudu Yesu Krais ado piralepape. Goa pua Aa
Mudumi odome omoa nipumi nimi oro yaalo

kagaa piraama laama pope kone gialia-ga ado pi-
ralepape. 22 Goa pea pare aa medalomame kone
laapo mealimi-daare nimimi nimu odome waru
omalepape. 23 Gore nimuri repena sulaa-para
piri onaa piane pimi-ga nimimi nimu aipapulu
raba mealepape. Goa puare nimimi onaa
medaloma page paala waru omoa odome waru
omalepape. Goa palimi rabu nimuna robaa-para
1 wae pupitagi nape konemere nimuna maarae
mamina amulu paaya. Goa pea-ga raba mealimi
rabu go mamina amulu pi nona piane yae ora
gimoa paalame omalepape.

Gote-para ora pi lamina

24 Gote-me nimi ora epe-rupa surubea-pulu
nimi wae yaena naaku-para nalopalimina. Goa
puare nipumi nimi nipuna epe paana puri madaa
marekaalia rabu nimimi wae yae nasaapiralimi.
Goa pua nimi ora pedo pedo pua raana omoa
piralimi-pulu nimi madaa waea nasalia. 25 Go
Gote nipu padane-ma ora pia-pulu niaana Aa
Mudu Yesu Krais-na kogono madaa niaa raba
misa. Gore nipumi adaa bi mua niaana aa mudu
pirua puri paloa surubape Aa Mudu pia. Gore
nipuri abade go-rupa agu kagaa piraama laama
ipisa-rupa abia page pa pia orope page go-rupa
agu oro yaalo pa piralia. Go ora.

